
                                                                              Հայաստանի Հանրապետության                                                                                                                                                             

                                                                              կառավարության աշխատակազմի 

                                                                              ղեկավար պարոն Դավիթ Սարգսյանին
              Հարգելի պարոն Սարգսյան
Ի կատարումն Հայաստանի Հանրապետության կառավարության 2012 թվականի սեպտեմբերի 14-ի թիվ 02/10.1/13068-12 հանձնարարականի  1-ին կետի (ի լրումն ՀՀ ֆինանսների նախարարության ս.թ սեպտեմբերի 25-ի թիվ 1/6.3-2/12365-12 գրության), Հայաստանի Հանրապետության ֆինանսների նախարարությունը` ՀՀ կենտրոնական բանկի և ՀՀ արդարադատության նախարարության հետ համատեղ, քննարկել է Հայաստանի Հանրապետության Ազգային ժողովի պատգամավորներ Հեղինե Բիշարյանի, Իշխան Խաչատրյանի, Կարեն Բոթոյանի և Հովհաննես Մարգարյանի կողմից օրենսդրական նախաձեռնության կարգով ներկայացված <<Աուդիտորական գործունեության մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքի նախագիծը` (այսուհետ` Նախագիծ), որի կապակցությամբ հայտնում ենք հետևյալը: 

Ընդհանուր առմամբ նախագիծը բխում է աուդիտորական գործունեությունը կարգավորող օրենսդրական դաշտը կատարելագործելու, միջազգային չափանիշներին մոտարկելու անհրաժեշտությունից, որը համապատասխանում է նաև աուդիտի ոլորտում տարվող քաղաքականությանը: 

Միաժամանակ նախագծի վերաբերյալ հարկ ենք համարում հայտնել հետևյալը: 

Գտնում ենք, որ աուդիտորների մասնագիտական պատասխանատվության պարտադիր ապահովագրության պահանջի սահմանումը ներառում է բազմաթիվ ռիսկեր, որոնց զսպման մեխանիզմները Նախագծով  բավարար չափով կարգավորված չեն: Խնդիր կարող է առաջացնել, օրինակ աուդիտ իրականացնող անձի կողմից պարտադիր ապահովագրության պայմանագիր չկնքելու համար պատասխանատվության վերաբերյալ դրույթներ չնախատեսելը, պարտադիր ապահովագրման ենթակա ռիսկերի տեսակներ, ապահովագրական գումարի նվազագույն չափ,  ինչպես նաև ապահովագրության պայմանագրի նվազագույն պայմաններ չսահմանելը և այլն: Հարկ ենք համարում նշել  նաև, որ մինչև Նախագծի ընդունումը անհրաժեշտ է մանրամասն ուսումնասիրել  ապահովագրական ընկերությունների  կողմից այդ ռիսկերի ստանձնման և վերաապահովագրման հնարավորությունները, աուդիտորական ընկերությունների կողմից  առաջարկվող ծառայությունների գնի վրա ազդեցությունը և այլն: 
Նախագծի 2-րդ հոդվածի 1-ին մասով նախատեսվում է պարտադիր աուդիտ իրականացնելու դեպքում աուդիտ իրականացնող անձի պարտականությունը` ապահովագրելու իր գործունեության արդյունքում երրորդ անձանց գույքային վնաս պատճառելուց առաջացած իր պատասխանատվությունը: ՀՀ Քաղաքացիական օրենսգրքի 983-րդ հոդվածով սահմանված է, որ այն դեպքերում, երբ որոշակի անձանց վրա օրենքով պարտականություն է դրվում ապահովագրել այլ անձանց հանդեպ ունեցած իրենց պատասխանատվությունը, ապահովագրությունն իրականացվում է Քաղաքացիական օրենսգրքով սահմանված կանոններին համապատասխան` պայմանագիր կնքելու միջոցով, ընդ որում` ապահովագրողների համար այդ պայմանագիրը կնքելը պարտադիր չէ: Այս տեսանկյունից առաջանում է հակասություն, քանի որ ստացվում է այնպես, որ աուդիտորը պարտավորվում է իրականացնել իր մասնագիտական պատասխանատվության ապահովագրությունը, իսկ ապահովագրական ընկերությունը կարող է հրաժարվել վերջինից: «Ապահովագրության և ապահովագրական գործունեության մասին» ՀՀ օրենքով սահմանված է, որ պարտադիր ապահովագրության իրականացման դեպքերը, կարգը և պայմանները սահմանվում են օրենքով, հետևաբար պարտադիր ապահովագրության նոր տեսակի սահմանումը պահանջում է առանձին օրենքով լիարժեք կարգավորում, օրինակ ինչպես սահմանված է` «Ավտոտրանսպորտային միջոցների օգտագործումից բխող պատասխանատվության պարտադիր ապահովագրության մասին» ՀՀ օրենքում (այսուհետ` Օրենք):  Օրենքի 9-րդ հոդվածում հստակ սահմանված է, որ ապահովագրական ընկերությունը պարտավոր է` Օրենքի 5-րդ հոդվածի 2-րդ մասով սահմանված յուրաքանչյուր անձի պահանջով կնքել ԱՊՊԱ պայմանագիր: Հաշվի առնելով, որ Նախագծով ապահովագրական ընկերությանը վերապահված չէ ապահովագրական պայմանագիր կնքելու պարտականություն, առաջարկում ենք խմբագրել Նախագծի 2-րդ հոդվածի 1-ին կետը: 
Բացի այդ, Նախագծի 1-ին հոդվածի «մասնագիտական պատասխանատվության ապահովագրում» հասկացության և Նախագծի 2-րդ հոդվածի միջև առկա է անհամապատասխանություն: Մասնավորապես` 1-ին հոդվածով նախատեսված հասկացությունը ներառում է բացառապես աուդիտորի մասնագիտական գործունեության արդյունքում երրորդ անձանց պատճառված գույքային վնասի համար առաջացած պատասխանատվության ապահովագրությունը, իսկ Նախագծի 2-րդ հոդվածը` բացի վերը նշված պատասխանատվության ապահովագրությունից, նախատեսում է նաև աուդիտորական ծառայություններ մատուցելու վերաբերյալ պայմանագրի խախտումից առաջացած պատասխանատվության պարտադիր ապահովագրություն: 

 Նախագծից անհրաժեշտ է հանել 2-րդ հոդվածի 2-րդ մասը, քանի որ այդ մասով նախատեսված պատասխանատվության հետ կապված հարաբերություններն արդեն իսկ կարգավորվում են ՀՀ քաղաքացիական օրենսգրքի 1062-րդ հոդվածով: Ընդ որում`  Նախագծի 2-րդ հոդվածի 2-րդ մասի երկրորդ նախադասությունը հակասում է ՀՀ քաղաքացիական օրենսգրքի 1062-րդ հոդվածին:

Միևնույն ժամանակ, կարծում ենք, որ անհրաժեշտ է նախատեսել անցումային դրույթներ` պարտադիր ապահովագրություն ունենալու պահանջն ուժի մեջ մտնելու հետ կապված հարաբերությունները կարգավորելու համար: 

Ամփոփելով վերոգրյալը` երրորդ անձանց նկատմամբ մասնագիտական պատասխանատվության պարտադիր ապահովագրության նախատեսումը գտնում ենք ոչ նպատակահարմար, քանի որ ապահովագրության այս տեսակը հնարավոր է կիրառել բազմաթիվ գործունեության տեսակների համար, սակայն դա լրացուցիչ բեռ կստեղծի բիզնեսի համար` բարձրացնելով մատուցվող ծառայությունների արժեքը:

Հաշվի առնելով վերոնշյալը` առաջարկում ենք նախագիծը լրամշակել, այն հետագայում նախագծերի փաթեթի տեսքով շրջանառության մեջ դնելու համար` պարտադիր ապահովագրության նոր տեսակի սահմանումը առանձին օրենքով լիարժեք կարգավորելու նպատակով: 

Հարկ ենք համարում նշել նաև, որ Նախագծում թույլ է տրվել վրիպակ` <<2008>> թվերը (1-ին հոդված) պետք է փոխարինել <<2002>> թվերով, մասամբ չեն պահպանվել օրենսդրական տեխնիկայի կանոները (տես` ՀՀ արդարադատության նախարարության պետական փորձագիտական եզրակացությունը` կից ամփոփաթերթում):

Հայտնում ենք նաև, որ նախագծի ընդունման դեպքում ՀՀ կառավա​րու​թյան որոշման կամ այլ իրա​վա​կան ակ​տի ընդունման անհրա​ժեշ​տության վերաբերյալ առաջարկություններ չունենք:

Առդիր` 5 թերթ:

